
Annotatsiya 
Maqolada zamon tushunchasi va uning o‘ziga xos talqini, jahon va o‘zbek tilshunosligida temporallikning 

ifodalanish xususiyatlari, mazkur tushunchaning Muhammad Yusuf she'riyati misolidagi ahamiyati masalalari yoritilgan. 
Temporallikning jahon va o‘zbek tilshunosligidagi o‘rganilganlik darajasi, bu hodisaga  falsafa va tilshunoslikdagi 
yondashuvlar bayon etilgan. Bilish jarayonining bosqichlari, aqliy va hissiy bilish orqali zamonni idrok etish, his qilish,  til 
taraqqiyotida mufassal anglab yetish masalalariga to‘xtalib o‘tilgan. Makon va zamon tushunchalarining keng qamrovliligi, 
bog‘liqligi , badiiy matnda namoyon bo‘lishi yoritilgan. Muhammad Yusuf she'rlarida zamonni ifodalovchi leksemalarning 
tilning ma'lum sathlarida ifodalanishi bayon etilgan. Til tamaddun  shakllanishidagi asosiy mezon sifatida zamon bilan 
bog‘liq ravishda rivojlanib, sayqallanib borishi  Muhammad Yusuf she'rlari misolida tahlil etilgan. Lingvistikada zamon 
tushunchasi bir vaqtda bir necha hududlarni qamrab olishi bayon etilgan. 

Аннотация 
В статье освещается концепция времени и его конкретная интерпретация, характеристики 

выражения временности в мире и узбекская лингвистика, важность сектантского понимания в примере 
поэзии Мухаммеда Юсуфа. Описан уровень изучения временности в мире и узбекской лингвистике, а также 
подходы к этому явлению в философии и лингвистике. Обсуждались этапы процесса познания, вопросы 
восприятия, ощущения времени через умственные и эмоциональные знания, детальное понимание в 
развитии языка. Освоение, связь, проявление понятий пространства и времени в художественном тексте 
выделены. Стихи Мухаммеда Юсуфа описывают выражение лексемов, представляющих время на 
определенных уровнях языка. Развитие и отбеливание языка по отношению ко времени как основному 
критерию формирования тамаддуна анализируется на примере стихов Мухаммеда Юсуфа. Лингвистика 
утверждает, что понятие времени охватывает несколько регионов одновременно. 

Abstract 
The article covers the concept of time and its specific interpretation, features of expression of temporality in 

world and Uzbek linguistics, importance of this concept in the example of Muhammad Yusuf's poetry. The level of study 
of temporality in world and Uzbek linguistics, approaches to this phenomenon in philosophy and linguistics are described. 
The stages of the cognitive process, the perception and feeling of time through mental and emotional cognition, and 
detailed understanding in the development of language have been touched upon. The comprehensiveness, connection, 
manifestation of the concepts of space and time in the artistic text is highlighted. In Muhammad Yusuf's poems, lexemes 
representing time are expressed at certain levels of the language. Language, as the main criterion in the formation of 
civilization, is developed and refined over time, analyzed on the example of Muhammad Yusuf's poems. In linguistics, it 
is stated that the concept of time covers several areas at the same time. 

 
Kalit so‘zlar: zamon tushunchasi, temporallik, gap, nutq, mikromaydon. 
Ключевые слова: понятие времени, темпоральность, речь, речь, микрополе. 
Key words: concept of time, temporality, speech, speech, microfield. 

 
KIRISH 

Til tamaddun shakllanishida ustuvor omil sifatida alohida e'tirof etiladi. U jamiyat a'zolarining 
muloqot vositasigina bo‘lib qolmay, zamonlar aro rivojlanish bosqichlarining asosi sifatida 
ko‘rsatiladi. Jadal sur'atlar bilan rivojlanayotgan tilshunoslik esa inson va uning jamiyatdagi o‘rni 
bilan bevosita bog‘liq. Shunday ekan, dunyo xalqlari shakllanishida  inson omilining yetakchi o‘rin 
egallashi, uni o‘rab turgan makon va u bilan bog‘liq zamon tushunchasining mohiyati masalalari 
tilshunoslikda turli ko‘rinishlarda tadqiq etilgan. Bu tilda zamon tushunchasining keng ko‘lamda 
o‘rganilishini taqozo etib, tadqiqotlar uchun obyekt vazifasini o‘tagan. Zamon tushunchasi falsafada 
— voqealarning va yer yuzining muayyan o‘zgarishi sanaladi. Zamon va makon kategoriyasi  har 
qanday ijtimoiy holat uchun muhim o‘rin tutadi. Bir-birini to‘ldiradigan mazkur tushunchalarning bir-

biridan farqli jihati shundaki, makon keng ko‘lamli hodisa bo‘lsa, zamonning o‘lchovi muayyan 
tizimga solinadi. Zamon o‘tmish bilan chegaralanmay, kelajakka tomon qadam bosadi. Har qanday 
hodisa muayyan makonda va muayyan zamonda sodir bo‘ladi. Unga o‘rganilayotgan davr va 
zamon nuqtai-nazaridan yondashiladi. Sababi, har qanday asar zamon mahsulidir. 

ADABIYOTLAR TAHLILI VA METODOLOGIYASI 
Abu Nasr Forobiy o‘z qarashlarida aqliy va hissiy bilishning mohiyati, turlari, ahamiyatini 

tasnif qiladi [1, 56]. Bu tasnif muayyan masalani o‘rganishda o‘ziga xos yondashuvga asoslanish 
kerakligini taqozo etadi. Maqolada aqliy bilishning tarixiy, qiyosiy, mantiqiy  usullaridan foydalanildi.  
Negaki, temporallik tushunchasi ilmda o‘ziga xos ahamiyat kasb etib, ko‘plab allomalar asarlarida 
o‘rganilgan. Jumadan, filologik lug‘atda temporallik tushunchasiga quyidagicha izoh beriladi: 
“Jarayonning o‘ziga xos fursati” [2, 43]. Temporallik o‘z navbatida vaqt birliklari bilan belgilanmaydi. 
Tarixning har qanday o‘tayotgan zamonni qamrab olishi, madaniyatning shakllanishi  kabi omillar 
xalqlar turmushida va har qanday millat ongida o‘z aksini topgan. Temporallik kategoriyasi ustida 
ko‘plab ilmiy ishlar olib borilgan bo‘lib, uning xususiyatlarini qozoq olimlari A.Baytursinuli, 
K.Jubanov, I.Mamanov, M.Balakaev, T.Kordabaev, A.Toleuov, A.Kaydar, N.Oralbay, 
Z.Kuzekovalar tadqiqot ishlarida asoslab berilgan [3, 8]. 

Rus tilshunosligida esa A.Bondarko, I.Galperin, E.Shendels, Y.Turaeva, G.Zolotova, 
I.Moskalskaya, V.Kamolin, Z.Axmetjanova, N.Shaymerdinova asarlarida temporallik 
tushunchasining etimologiyasi, ifodalanishi, o‘rganilishi ilmiy asoslangan [4,18]. Badiiy matnda, 
jumladan, Muhammad Yusuf she'rlarida makon va zamon tushunchasining o‘rganilishi shoir 
she’riyati badiiyatini ochib berishda muhim ahamiyat kasb etadi. 

NATIJALAR VA MUHOKAMA 
Har qanday badiiy asar muayyan zamonda, ma'lum zamon tushunchasini ifodalash uchun 

yaratiladi. Muhammad Yusuf lirikasida zamon tushunchasi o‘ziga xos  tarzda ifodalanadi. Shoir 
she’rlarida zamon tushunchasi ko‘p o‘rinlarda bayon etilgan bo‘lib, u she'r ifodasida alohida 
ahamiyat kasb etadi. Shoirning "Diyor" she'rida: 

Kuzda ketgan turna qaytgandek zinhor, 
Bir kun huzuringga qaytishlarim bor, 
Uzrimni o‘zingga aytishlarim bor 
Ey mening yuragim yo‘qlagan diyor. 
Mazkur satrlarda “kuz”, “bir kun” so‘zlari yordamida muayyan vaqt tushunchasi ifodalandi. 

Bu kabi satrlar shoir she'riyatida vaqtni ifodalash funksiyasi sanaladi. Tilning finksional va semantik 
aspektlarida muhim o‘ringa ega bo‘lgan temporallik kategoriyasi badiiy matnlarda stilistik, 
kommunikativ, semiotik vazifalarni bajaradi. An'anaviy ilmiy qarashlarda zamon ifodalovchi 
leksemalar she'r ohangdorligini ta'minlash vazifasini bajargan. 
Shunday oqshom botar, shunday tong otar,  
Kitobim o‘qiyman — satri muqaddas. 
Menga yoqmas ekrandagi Otabek,  
U boshqa. U boshqa, men bilgan emas!.. 

Shoirning “Kinoga kirmayman” she’rida ham oqshom, tong kabi payt bildiruvchi otlar 
qo‘llanilgan bo‘lib, ular asar mohiyatini o‘ziga xos ko‘lamda bayon qilishga xizmat qiladi. ”U boshqa, 
men boshqa” birliklarida ham mazmunan vaqt tushunchasi ifodalangan bo‘lib, mazkur satrlar orqali 
asar badiiyligi va ekspressivligi ta’minlangan. Shoirning  ''Amir Temur nidosi'' she'rida: 
O‘sha payt sen qayda eding, bolam der,  
Qulog‘ingga yetmadimi nolam der, 
Meni qo‘zg‘ab nima topdi, olam der, 
Amir Temur ruhi meni azoblar. 
„O’sha payt“ leksemasi orqali muayyan vaqt semasini ifodalovchi mazmun anglashilgan. Badiiy 
matnlarda temporallik, asarni yaratishdan ko‘zlangan kommunikativ-ekspressiv mazmunni 
shakllantirish, badiiy obrazlilikni ta'minlash uchun xizmat qiladi. Temporallik uslubidagi matnlarning 
lisoniy va badiiy yaxlitligini, ularning axborot yetkazish funksiyasini  bajarishdagi o‘rni katta. 

XULOSA 
Tilshunoslikda zamon tushunchasi ma'lum vaqt oralig‘ida yuz beradigan jarayon va 

holatlarni namoyon etadi. Zamon yuz beradigan ish-harakatlarning bugungi kun holatiga nisbatan 

ifodalanishidir. Zamonning namoyon bo‘lishi falsafa, tarix, fizika, adabiyotshunoslik, sotsiologiya 
kabi qator sohalar bilan reallashadi. Inson tabiat mahsuli, oliy zot sifatida zamonning xoslik, 
uzviylik, mavjudlik kabi tamoyillari bilan bog‘langan. Poetik nutq ko‘rinishida zamon kategoriyasi 
yanada reallashadi. Shoir Muhammad Yusuf lirikasida bu leksemalar alohida ahamiyat kasb etadi. 
Zamonning aks etishi asar mohiyatini ochib berishga xizmat qiladi, unga o‘ziga xos ko‘rinish beradi. 
She'riyatda bu ifodalar davr ruhini berib, poetik mazmunni shakllantirish vazifasini ham o‘taydi. 
Badiiy matnga xos bo‘lgan temporallik hodisasining mohiyati gap tuzilishi sathida namoyon 
bo‘ladigan zamon kategoriyasi mohiyatini aks ettiradi. 

